
Maʼlumot uchun, ОАК 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

O‘ZBEKISTONDA STARTAP EKOTIZIMINING 
SHAKLLANISHI VA BARQAROR RIVOJLANISHI 

Annotatsiya. Maqolada O‘zbekiston startap ekotizimining iqtisodiy rivojlanishdagi o‘rni va uning barqaror o‘sishga ta’siri 
o‘rganiladi. Tadqiqotda mamlakatda startaplarni qo‘llab-quvvatlash jarayonlari, ularning yangi ish o‘rinlari yaratish va 
innovatsion g‘oyalarni amaliyotga joriy etishdagi ahamiyati hamda milliy iqtisodiyotga qo‘shayotgan hissasi tahlil qilinadi. 
Shuningdek, startap ekotizimini rivojlantirishda venchur kapital bozori, huquqiy baza, kadrlar salohiyati va infratuzilmaning 
o‘rni baholanadi.

Kalit so‘zlar: startap ekotizimi, innovatsiya, iqtisodiy o‘sish, venchur kapital, infratuzilma, kadrlar tayyorlash, xalqaro 
hamkorlik.
Abstract. The article examines the role of Uzbekistan’s startup ecosystem in economic development and its impact on 
sustainable growth. The study analyzes the processes of supporting startups in the country, their significance in creating 
new jobs and implementing innovative ideas in practice, as well as their contribution to the national economy. In addition, 
the article assesses the role of the venture capital market, legal framework, human resources potential, and infrastructure 
in the development of the startup ecosystem.

Keywords: startup ecosystem, innovation, economic growth, venture capital, infrastructure, human resource development, 
international cooperation.
Аннотация. В статье рассматривается роль стартап-экосистемы Узбекистана в экономическом развитии и 
её влияние на устойчивый рост. В исследовании анализируются процессы поддержки стартапов в стране, 
их значение в создании новых рабочих мест и внедрении инновационных идей на практике, а также вклад в 
национальную экономику. Кроме того, оценивается роль венчурного капитала, правовой базы, кадрового 
потенциала и инфраструктуры в развитии стартап-экосистемы.

Ключевые слова: стартап-экосистема, инновации, экономический рост, венчурный капитал, инфраструктура, 
подготовка кадров, международное сотрудничество.

K I R I S H
Har bir mamlakat iqtisodiy taraqqiyotida startaplar muhim drayver hisoblanadi, chunki ular innovatsion 

g‘oyalarni amaliyotga joriy qilish, yangi ish o‘rinlari yaratish va raqobatbardoshlikni oshirishda katta o‘rin tutadi. 
Bugungi globallashuv va raqamli iqtisodiyot sharoitida startap ekotizimlari milliy iqtisodiyotning barqaror o‘sishi 
hamda xalqaro integratsiyasi uchun strategik ahamiyat kasb etmoqda. O‘zbekistonda ham keyingi yillarda 
startaplarga katta e’tibor qaratilib, davlat qo‘llab-quvvatlash dasturlari, IT Park va texnoparklar, akseleratsiya 
markazlari hamda grant mexanizmlari orqali yosh tadbirkorlar uchun qulay imkoniyatlar yaratilmoqda. Shu 
bilan birga, xalqaro hamkorlik va venchur kapital bozorining rivojlanishi mahalliy startaplarning jahon bozoriga 
chiqishiga turtki bo‘lmoqda.

M A V Z U G A  O I D  A D A B I Y O T L A R  S H A R H I
Startap ekotizimi kontsepti atrofida shakllangan asosiy nuqtayi nazarlarni ko‘rib chiqqanda, Eric Ries 2011-

yilda ilgari surgan “Lean Startup” metodologiyasi biznes-model sinovlari va tez iteratsiyalar orqali resurslardan 
samarali foydalanishni taʼkidlaydi. Steve Blank esa startap muvaffaqiyati omillarini mijoz topish, ehtiyojni 
aniqlash va bozorda sinovdan o‘tkazish jarayonlari orqali amaliy tarzda yoritadi. Daniel Isenberg 2010-yilda 
startap ekotizimlarini faqat texnologik elementlar majmui emas, balki madaniy, institutsional va moliyaviy 
subyektlar uyg‘unligi sifatida talqin qilib, siyosat ishlab chiquvchilarga tizimli yondashuv zarurligini bildiradi. 

Ethan Spigel 2017-yilda ekotizimlarni ijtimoiy va institutsional aloqalar tarmog‘i sifatida tasniflab, mintaqaviy 
xususiyatlarning innovatsion faoliyatga bevosita ta’sirini asoslaydi. Brad Feld 2012-yilda jamoaviy yondashuv 
va mahalliy liderlikning ahamiyatini ta’kidlab, uzoq muddatli hamjamiyat qurilishi orqali barqaror startap muhitini 
yaratish mumkinligini amaliy misollar orqali ko‘rsatadi.

Empirik tadqiqotlar moliyalashtirish, institutsional muhit va xalqaro aloqalarning startaplarning 
barqarorligiga ta’sirini muntazam ravishda tasdiqlaydi. Josh Lerner va boshqa moliyaviy iqtisodchilar venchur 
kapitali hamda korporativ investorlarning mavjudligi yangi g‘oyalarni tijoratlashtirish va masshtablash uchun 
hal qiluvchi ahamiyatga ega ekanini ta’kidlaydilar. AnnaLee Saxenian 1994-yilda mintaqalararo innovatsion 
tafovutlarni tahlil qilib, diaspora va professional tarmoqlar orqali bilim oqimlari startaplarning rivojlanishiga kuchli 
turtki berishini aniqlagan. Mariana Mazzucato 2013-yilda davlatning faol rolini — ilmiy tadqiqotlar, texnologik 
infratuzilma va bozorni shakllantiruvchi mexanizmlarni moliyalashtirish orqali barqaror innovatsiyalarni 
ta’minlashdagi asosiy omil sifatida baholaydi. Global Entrepreneurship Monitor (GEM) hamda Jahon banki 
hisobotlari esa mikro-darajadagi tahlillar asosida regulyator muhit, infratuzilma sifati va inson kapitali darajasi 
startap faoliyat ko‘rsatkichlariga bevosita ta’sir etishini tasdiqlaydi. Shu bilan birga, mahalliy sharoitlarda 
korxona rag‘batlarini moslashtirish hamda iqtisodiy siyosatni integratsiyalash startaplarning uzoq muddatli 
barqaror o‘sishini ta’minlash uchun zarur shart sifatida e’tirof etiladi.

Tadqiqotlar umumiy xulosasi shundan iboratki, startap ekotizimi — bu bir vaqtning o‘zida institutsional 
islohotlar, moliyaviy infratuzilma, yetakchi jamoalar va bilim almashinuvi mexanizmlarini talab qiluvchi kompleks 
tizimdir. Uning barqaror rivojlanishi siyosat ishlab chiquvchilar, universitetlar, investorlar va hamjamiyatlar 
o‘rtasidagi muvofiqlashtirilgan hamkorlik, shuningdek, uzoq muddatli strategik yondashuv mavjud bo‘lgandagina 
ta’minlanadi.

T A D Q I Q O T  M E T O D O L O G I YA S I
Tadqiqotda O‘zbekistondagi startap ekotizimining imkoniyatlari va to‘siqlari tahlil qilindi. Obyekt sifatida 

IT Park, texnoparklar va akseleratsiya dasturlari orqali faoliyat yuritayotgan startaplar tanlandi. Ma’lumotlar 
ilmiy adabiyotlar, rasmiy statistika va xalqaro hisobotlar asosida to‘plandi. Tahlilda iqtisodiy hamda taqqoslama 
usullar qo‘llanib, venchur kapital bozori va xalqaro tajriba bilan solishtirish amalga oshirildi.

T A H L I L  V A  N A T I J A L A R
O‘zbekistonda keyingi yillarda startap ekotizimiga alohida e’tibor qaratilmoqda. Davlat tomonidan IT 

Park, texnoparklar, akseleratsiya dasturlari va grantlar orqali yosh tadbirkorlarni qo‘llab-quvvatlash tizimi 
shakllanmoqda. Shu bilan birga, mamlakatda innovatsion startaplarning to‘liq rivojlanishiga to‘siq bo‘layotgan 
qator muammolar ham mavjud: investitsiya bozorining rivojlanmagani, kadrlar yetishmasligi va byurokratik 
cheklovlar.

So‘nggi yillarda O‘zbekiston iqtisodiyoti barqaror rivojlanish yo‘lidan bormoqda va bu jarayonda 
innovatsiyalar, axborot texnologiyalari hamda startaplar alohida ahamiyat kasb etmoqda. Mamlakat tashqi savdo 
aylanmasi 2017-yildagi 26,6 milliard dollardan 2023-yilda 62,6 milliard dollarga yetdi, to‘g‘ridan-to‘g‘ri xorijiy 
investitsiyalar esa 3,3 milliard dollardan 22,3 milliard dollargacha ko‘paydi [7]. Bu ko‘rsatkichlar O‘zbekistonning 
xalqaro investitsiyaviy jozibadorligi ortib, biznes uchun qulay muhit shakllanayotganini anglatadi.

Iqtisodiy barqarorlikning yana bir muhim ko‘rsatkichi sifatida inflyatsiya darajasi 2017-yildagi 14,4 foizdan 
2023-yilda 8,8 foizgacha pasaydi. Yalpi ichki mahsulot hajmi esa 62,1 milliard dollardan 90,8 milliard dollarga 
o‘sdi [8]. Bu o‘sish mamlakatda iqtisodiy diversifikatsiya jarayonlari amalga oshirilayotganidan dalolat beradi. 
Shu bilan birga, aholining yosh tarkibi ham startaplar uchun katta imkoniyat yaratmoqda: aholining 60 foiz 
qismi 30 yoshdan kichik, ishga layoqatli aholi soni esa 21 million nafarga yetgan [8]. Bu holat yangi innovatsion 
g‘oyalarni amalga oshirish uchun yosh va faol inson kapitali mavjudligini ko‘rsatadi.

Raqamli infratuzilma so‘nggi yillarda sezilarli rivojlandi. Mamlakatda 31 million internet foydalanuvchi 
mavjud bo‘lib, internet qamrovi 99 foiz darajani tashkil etadi. Davlat xizmatlarining 67 foizi onlayn tarzda taqdim 
etilayotgani raqamli iqtisodiyotni qo‘llab-quvvatlaydi. Shu bilan birga, O‘zbekiston mobil internet arzonligi 
bo‘yicha jahonda 22-o‘rinni egallab turibdi, bu esa raqamli xizmatlar bozorida raqobatbardoshlikni ta’minlaydi 
[9].

Startaplar rivojlanishi uchun IT Park muhim platformaga aylandi. Uning birinchi kompleksi Toshkentda 
6,3 gektar maydonda barpo etilgan bo‘lib, mamlakat bo‘ylab 14 ta filial va 200 dan ortiq IT markaz faoliyat 
yuritmoqda. Universitetlarda 46 ta inkubatsiya dasturi tashkil etilgani yoshlar innovatsiyasini qo‘llab-
quvvatlashga xizmat qilmoqda. 2017-yilda IT Park rezidentlari atigi 147 ta kompaniyadan iborat bo‘lgan bo‘lsa, 
2024-yilga kelib ularning soni 2400 dan oshdi. Xorijiy kapital ishtirokidagi kompaniyalar soni esa 6 yil ichida 4 
tadan 582 tagacha ko‘paydi [10].

IT Park rezidentlari uchun soliq va moliyaviy imtiyozlar keng ko‘lamda joriy etilgan. Korporativ soliq, 
ijtimoiy soliq, mulk va yer solig‘i bekor qilingan, import xizmatlariga QQS qo‘llanilmaydi. Dividendlar uchun 
5 foiz, jismoniy shaxslar daromad solig‘i uchun esa 7,5 foizlik stavka belgilangan. Shu bilan birga, Zero Risk 
dasturi doirasida ofis maydonlari, texnik jihozlar, xodimlarning oylik ish haqining bir qismi va kadrlar tayyorlash 
xarajatlari qoplab beriladi [10].

Xorijiy investorlar uchun qulay huquqiy rejim ham joriy etilgan. IT Park startaplarni qo‘llab-quvvatlashda 
Birlashgan Arab Amirliklari va Singapur modellariga yaqin maxsus huquqiy maydonga ega [11]. Unda 
intellektual mulkni himoya qilish, xalqaro bank xizmatlari, mehnat munosabatlari va soliq tizimlari xalqaro 
standartlar asosida yo‘lga qo‘yilgan. Shuningdek, moliyaviy va iqtisodiy nizolar xalqaro arbitraj orqali hal etiladi.

Eksport salohiyati ham jadal o‘smoqda. Agar 2017-yilda IT xizmatlari eksporti atigi 600 ming dollarni tashkil 
etgan bo‘lsa, 2023-yilda bu ko‘rsatkich 344 million dollarga yetdi. Eksport tarkibining 56 foizi IT xizmatlariga, 27 
foizi biznes jarayonlarni autsorsing qilishga (BPO), 9 foizi kreativ industriya va GameDev’ga, 8 foizi esa dasturiy 
mahsulotlarga to‘g‘ri keladi. Eksport geografiyasi ham diversifikatsiya qilingan: 45 foizi Shimoliy Amerikaga, 27 
foizi MDH va Osiyo–Tinch okeani mintaqasiga, 21 foizi Yevropa Ittifoqi va Buyuk Britaniyaga, 6 foizi esa Yaqin 
Sharq va Afrikaga yo‘naltirilgan (1-rasm) [12].

1-rasm. O‘zbekiston IT Park tarkibi (2023 y.) [12]

2023-yilda O‘zbekiston IT Park eksportining asosiy qismini IT xizmatlari (56 foiz) tashkil etdi, bu esa 
sohaning xalqaro bozordagi yuqori talabini ko‘rsatadi. BPO xizmatlari 27 foiz bilan ikkinchi o‘rinda turib, arzon 
va malakali ishchi kuchiga tayanadi. GameDev va ijodiy xizmatlar 9 foiz ulushga, dasturiy mahsulotlar esa 8 
foiz ulushga ega bo‘ldi. Ushbu tarkib mamlakat IT sohasi asosan xizmatlar eksportiga yo‘naltirilganini, biroq 
diversifikatsiya jarayoni boshlanganini anglatadi (2-rasm) [11].

2-rasm. O‘zbekiston IT xizmatlari eksporti hajmi (mln.AQSh dollari) [11]

Grafikdan ko‘rinib turibdiki, O‘zbekistonda IT xizmatlari eksporti so‘nggi olti yilda keskin o‘sdi. Agar 2017-
yilda atigi 0,6 million dollarni tashkil etgan bo‘lsa, 2021-yilga kelib bu ko‘rsatkich 46 million dollarga yetdi. 
2022-yilda eksport hajmi uch barobar ko‘payib, 144 million dollarni tashkil etdi. 2023-yilda esa 344 million 
dollargacha o‘sib, 2017-yilga nisbatan 574 barobar oshdi. Ushbu tendensiya mamlakatda IT sohasi va startap 
ekotizimining jadal rivojlanayotganini, xalqaro bozorda raqobatbardosh mahsulot hamda xizmatlar taklif 
etilayotganini tasdiqlaydi.

Eksport geografiyasi ham diversifikatsiya qilingan: 45 foizi Shimoliy Amerikaga, 27 foizi MDH va Osiyo–
Tinch okeani mintaqasiga, 21 foizi Yevropa Ittifoqi hamda Buyuk Britaniyaga, 6 foizi esa Yaqin Sharq va 
Afrikaga yo‘naltirilgan [13].

Bu natijalar shuni ko‘rsatadiki, O‘zbekistonda startap ekotizimi bosqichma-bosqich shakllanib, barqaror 
rivojlanish yo‘lida ulkan salohiyatga ega. Yosh va faol aholi, keng qamrovli raqamli infratuzilma, IT Park orqali 
yaratilgan qulay biznes muhiti hamda xalqaro integratsiya mamlakatni mintaqada innovatsion markazga 
aylantirmoqda. Barqaror rivojlanishning kelgusi yo‘llari esa kadrlar tayyorlashni yanada kuchaytirish, 
innovatsiyalarni moliyalashtirish mexanizmlarini takomillashtirish va xalqaro hamkorlikni kengaytirish bilan 
uzviy bog‘liq.

O‘zbekistonda startap ekotizimi jadal rivojlanish bosqichida bo‘lib, mavjud imkoniyatlar bilan bir qatorda, 
uni yanada takomillashtirish uchun muhim yo‘nalishlar ham mavjud. Xususan, venchur kapital bozorining 
shakllanishi hali dastlabki bosqichda, biroq bu sohada xususiy investitsiyalarni jalb etish, xalqaro fondlar bilan 
hamkorlikni kengaytirish va davlat–xususiy sheriklik mexanizmlarini joriy etish orqali katta salohiyat mavjud. 
Startaplarni qo‘llab-quvvatlashda venchur fondlari, biznes inkubatorlar va akselerator dasturlarini rivojlantirish 
istiqbolli yo‘nalishlardan biridir.

Huquqiy baza va normativ-huquqiy mexanizmlarni takomillashtirish startaplar uchun yanada qulay muhit 
yaratish imkonini beradi. Litsenziya olish jarayonlarini soddalashtirish, soliq tizimini moslashtirish va hujjat 
aylanishini raqamlashtirish orqali yosh tadbirkorlar faoliyatini yengillashtirish mumkin.

Moliyaviy barqarorlikni ta’minlash maqsadida startaplar uchun grant, subsidiyalar va mikromoliyalashtirish 
dasturlarini kengaytirish, shuningdek, investorlar uchun soliq imtiyozlarini yaratish muhim strategik yo‘nalish 
hisoblanadi. IT va muhandislik sohasida kadrlar salohiyatini oshirish uchun ta’lim tizimini innovatsion 
yo‘nalishlarga moslashtirish, amaliy loyihalar asosida o‘qitish hamda xalqaro sertifikatlash dasturlarini joriy 
etish orqali malakali mutaxassislar bazasini mustahkamlash mumkin.

Shuningdek, infratuzilmani rivojlantirish — yuqori tezlikdagi internet, zamonaviy texnoparklar va ilmiy 
laboratoriyalarni kengaytirish orqali innovatsion g‘oyalarni tezkor sinovdan o‘tkazish va bozorga chiqarish 
imkoniyatlarini oshiradi. Bu yo‘nalishlarda bosqichma-bosqich islohotlarning amalga oshirilishi O‘zbekistonda 
startap ekotizimining barqaror o‘sishini ta’minlash va uni mintaqadagi ilg‘or innovatsion markazlardan biriga 
aylantirish uchun mustahkam zamin yaratadi.

O‘zbekistonda startap ekotizimining rivojlanishi milliy iqtisodiyot uchun muhim natijalarni keltirishi mumkin. 
Avvalo, startaplar yangi ish o‘rinlari yaratish orqali yoshlar ishsizligi muammosini kamaytirishda muhim rol 
o‘ynaydi. Xususan, IT va fintex sohasidagi kichik kompaniyalar katta korporatsiyalar bilan raqobatga kirishib, 
ko‘plab mutaxassislarni ish bilan ta’minlay oladi. Shu bilan birga, startaplar iqtisodiy samaradorlikni oshirishga 
hissa qo‘shadi. Ular raqamli xizmatlar, onlayn ta’lim, telemeditsina va agrotexnologiya yo‘nalishlarida bozordagi 
bo‘shliqlarni to‘ldirib, ichki talabni qondirish bilan birga xalqaro bozorga chiqish imkoniyatini ham yaratadi. 
Xorijiy tajriba shuni ko‘rsatadiki, rivojlangan mamlakatlarda innovatsion startaplar YAIMning 5–10 foizini tashkil 
etadi. O‘zbekistonda ham venchur kapital bozori va innovatsion infratuzilma rivojlansa, kelgusi o‘n yillikda ular 
milliy iqtisodiyotga sezilarli ta’sir ko‘rsatishi mumkin.

Startaplar mamlakatning eksport salohiyatini ham kengaytiradi. Ayniqsa, IT autsorsing xizmatlari, mobil 
ilovalar va fintex mahsulotlari xalqaro bozorda talab yuqori bo‘lgan sohalar hisoblanadi. Mahalliy startaplar 
raqobatbardosh mahsulot ishlab chiqara olsa, bu tashqi savdo balansini diversifikatsiya qilishga yordam beradi. 
Nihoyat, startaplar innovatsion muhitni shakllantiradi. Ular nafaqat yangi g‘oyalarni amalga oshiradi, balki yirik 
korporatsiyalar va davlat sektorida ham raqobat hamda samaradorlikni kuchaytiradi. Bu esa umumiy iqtisodiy 
tizimda barqaror o‘sish jarayonlarini rag‘batlantirib, milliy iqtisodiyotning yangi drayveriga aylanishi mumkin.

X U L O S A  V A  T A K L I F L A R
O‘zbekistonda startap ekotizimi milliy iqtisodiyotning yangi o‘sish nuqtasiga aylanib, innovatsion taraqqiyot 

uchun muhim ahamiyat kasb etmoqda. Davlat qo‘llab-quvvatlashi, yoshlar salohiyati va xalqaro hamkorlik 
imkoniyatlari innovatsion iqtisodiyot uchun mustahkam asos yaratmoqda. Startap sohasini rivojlantirish uchun 
moliyaviy, huquqiy, ta’limiy va infratuzilmaviy islohotlarni amalga oshirish, sarmoyadorlarni jalb etish, litsenziya 
jarayonlarini soddalashtirish, IT va tadbirkorlik ta’limini kuchaytirish hamda zamonaviy infratuzilmani yaratish 
zarur. Shu bilan birga, mahalliy startaplarni xalqaro akseleratorlar va investitsiya maydonlariga chiqarish 

muhim ahamiyatga ega. Bunday islohotlar O‘zbekistonda barqaror startap ekotizimini shakllantirib, mamlakatni 
Markaziy Osiyodagi raqobatbardosh innovatsion markazga aylantiradi.

